
Katika dunia ya sasa iliyojaa maendeleo ainati ya kiteknolojia (Teknohama/Tehama), rununu ama simu ya mkononi imekuwa chombo muhimu sana katika maisha ya kila siku. Teknolojia ya simu za mkononi imeleta mapinduzi makubwa katika mawasiliano na upatikanaji wa taarifa duniani kote. Pia, kupitia simu, watu wanaweza kutuma jumbe kila pembe ya dunia, kujifunza, kufanya biashara, kupata habari za kila aina na hata kujiburudisha kupitia nyimbo ambazo zimepakuliwa (downloaded) na pia zilizohifadhiwa kwenye kwenye hifadhi ya simu (phone storage). Hata hivyo, pamoja na manufaa haya yote na mengine mengi, matumizi ya simu yasiyo na mipaka mtandaoni yamezua changamoto tele kwa watumiaji wa rika zote na athari mbalimbali kwa watumiaji na jamii kwa ujumla.
Simu hutumika kuingia kwenye mitandao ya kijamii kama Facebook, WhatsApp, Instagram na TikTok, kutuma na kupokea barua pepe, uandishi na utafiti, kusoma habari zilizo mtandaoni, kufanya miamala ya kifedha, pamoja na kushiriki masomo na kazi za kiofisi. Vilevile, simu imekuwa chombo cha kujieleza kupitia mitandao ya kijamii na Sanaa za kidijitari na kutuma mawasiliano ya haraka (sms). Matumizi haya yamerahisisha maisha na kuwezesha uendeshaji wa shughuli za kibinadamu lakini pia yameongeza utegemezi mkubwa wa simu. 
Moja ya athari kubwa ni uraibu wa matumizi ya simu, ambapo mtu hutumia muda mwingi mtandaoni na kusahau majukumu mengine muhimu. Pia, kuna kuenea kwa taarifa potofu ama zisizothibitishwa ambazo zinaweza kupotosha jamii. Watumiaji wengine hukumbwa na unyanyasaji wa mtandaoni (cyberbullying), wizi wa taarifa binafsi na utapeli na udanganyifu wa kifedha. Mbali na hayo, matumizi ya simu mtandaoni yamehusishwa na kupungua kwa mawasiliano ya ana kwa ana, mmomonyoko wa maadili, watumiaji wengine hukumbana na udukuzi wa akaunti na kuiga akaunti za watu mashuhuri (impersonation). Aidha, matumizi kupita kiasi huathiri afya ya akili na mwili, kama msongo wa mawazo, usingizi duni na matatizo ya macho.
Kujilinda dhidi ya athari za mitandao kunahitaji uwajibikaji binafsi na kijamii.  Watumiaji wanapaswa kuweka mipaka ya matumizi ya simu, kutumia mipangilio ya faragha (privacy settings) na kuhakikisha wanatumia tovuti na programu salama. Wazazi na walezi wanapaswa kuwaelekeza watoto kuhusu maadili na usalama wa mtandao. Aidha, ni muhimu kuripoti akaunti au maudhui hatarishi kwa mamlaka husika au watoa huduma za mtandao. Vilevile, ni muhimu kwa watumiaji kupunguza muda wa matumizi ya simu, kuhakikisha wanachuja taarifa wanazopata mtandaoni na kulinda taarifa zao binafsi kwa kutumia nywila (password) imara. Pia, watumiaji wanashauriwa kuepuka kutuma taarifa binafsi kwa watu wasiojulikana na kuripoti vitendo vya unyanyasaji mtandaoni. Zaidi ya yote, elimu ya matumizi salama ya mtandao ni muhimu kwa jamii nzima.
Simu za mkono ni nyenzo muhimu ya maendeleo katika jamii ya leo, lakini zinahitaji matumizi yenye uwajibikaji. Kwa kuzingatia usalama, nidhamu na elimu ya kidijitali, watumiaji wanaweza kufurahia manufaa ya simu, maendeleo ya teknohama/mitandao bila kuathirika na madhara yake. 

